
Høringssvar - Ny lov om pengespill  
 
Vi viser til Kulturdepartementets brev av 29.juni 2020, der forslag til ny lov om pengespel vart sendt ut 
på høyring.  
 
Lotteri- og stiftelsestilsynet gir med dette si høyringsuttale til lovforslaget. 
 
Innleiing 
Lotteri- og stiftelsestilsynet er eit statleg direktorat og tilsyn med to underliggande fagtilsyn,  
Lotteritilsynet og Stiftelsestilsynet. Kulturdepartementet er overordna fagdepartement. 
 
Lotteri- og stiftelsestilsynets samfunnsoppdrag er å sikre ansvarlege pengespel, sterk frivilligheit og 
trygge stiftelsar. 
 
Lotteritilsynet fører tilsyn og kontroll med dei statlege pengespela, den private lotterimarknaden, 
Grasrotandelen og forvaltar ordninga med tilskot frå speleoverskotet til Norsk Tipping. Vi har tilsyn med 
den ulovlege pengespelmarknaden. Vi forvaltar også ordningane krisepakkar til frivillige lag og 
organisasjonar. I tillegg forvaltar vi kompensasjon av meirverdiavgift til frivillige lag og organisasjonar, 
og ved bygging av idrettsanlegg.  
 
Tilsynet har ansvaret for å drifte den nasjonale eininga for arbeid mot manipulering av 
idrettskonkurransar (kampfiksing), samt å ha tilsyn og kontroll med kvitvaskingsregelverket for 
speltilbydarar. Dette gjer vi gjennom lotterilova, pengespellova og totalisatorlova. 
 
Innspela vi har til forslaget om ny pengespellov vil først og fremst ha bakgrunn i erfaringane vi har som 
tilsyns- og forvaltningsorgan med ansvarsområda som beskrive over.  
 
 
Lotteritilsynet sluttar seg til forslag til ny pengespellov  
Lotteritilsynet meiner forslaget til ny felles pengespellov vil leggje til rette for ei meir heilskapleg og 
konsistent regulering av den norske pengespelmarknaden.  
 
Vi er særleg positive til følgjande; 
   

• Lovforslaget tydeleggjer at hovudformålet med lova er å forebygge speleproblem og andre 
negative konsekvensar av pengespel, og sikre at slike spel skjer på ein ansvarleg måte.  Dei som tilbyr 
pengespel skal sikre at det finnast nødvendige ansvarlegheitstiltak for å forebygge 
speleproblem og marknadsføring av pengespel skal vere avgrensa til det som er nødvendig for å 

informere om speltilbodet, og lede spelelysta til folk inn mot trygge og ansvarlege 
speltilbod. Forslaget gir moglegheit til å konkretisere desse krava for dei enkelte spel i forskrift.  

  
• Den norske reguleringa blir styrka gjennom nye verkemiddel som vil gje betre kontroll med 
pengespelmarknaden  Vi nemner her særskilt forslaget om å 
innføre medverknadsansvar, opplysningsplikt, DNS-varsling og overtredelsesgebyr. Dette er 
tiltak, som saman med gjeldande betalingsformidlingsforbod og vedtekne tiltak mot ulovleg 
pengespelreklame på TV, vil bidra til eit meir effektivt tilsyn med ulovlege pengespel.   

  
• Hovudprinsippet om at inntekter frå pengespel skal gå til ikkje-fortenestebaserte formål blir 
vidareført. Vi er også positive til at det blir opna for  at enkelte pengespel med avgrensa 
omsetning under kr 200 000 per år kan bli tilbydde utan løyve og melding til Lotteritilsynet.   

  
• Ansvaret for pengespillpolitikken blir samla under Kulturdepartementet, tilsyns- og 
forvaltningsrolla til Lotteritilsynet blir styrka, og klagehandsaminga blir samla i eit klageorgan, 
Lotterinemnda.   
  

Lovforslaget legg opp til ei regulering av pengespel der lova gir overordna reglar og forskriftheimlar. 
Meir detaljerte krav til pengespel vil ifølgje lovforslaget bli fastsett i forskrift. Mange av reglane i 
gjeldande lotterilov, pengespellov og totalisatorlov er føreslått vidareført og tydeleggjort i lovforslaget, 
enten som eigne reglar eller på anna måte omstrukturert. I tillegg er det føreslått nye reglar som 
presiserer overordna føringar og prinsipp ved gjeldande regulering.   
 
Lotteritilsynet sluttar seg til lovforslaget og den omstruktureringa Kulturdepartementet har føreslått, og 
vil ikkje kommentere dei strukturelle endringane ytterlegare i høyringsuttalen. Vi vil heller ikkje 
kommentere lovforslaga frå departementet vi i det vesentlege kan slutte oss til, med mindre det er behov 
for tilleggskommentarar eller departementet har bedt om innspel. Vi vil også gje nokre 
tilleggskommentarar om den norske pengespelmodellen og forholdet til EØS-retten.   
  
Merknader til lovutkastet  
  
Den norske pengespelmodellen og forholdet til EØS-retten  
 
Lotteritilsynet viser til departementet si vurdering i høyringsnotatet av forholdet til EØS-retten som vi 
sluttar oss til.   
 
Det er den nasjonale reguleringa av pengespel som må vurderast opp mot EØS-retten sine krav, og ikkje 
kvart vedtak som blir fatta av forvaltninga med grunnlag i den nasjonale lovgjevinga. Dette følger bl.a. av 
EU-domstolen si avgjerd i C-258/08 Ladbrokes, premiss 50. Av denne dommen går det fram at dersom 
tiltaket er nødvendig for å sikre effektiviteten av den nasjonale lovgjevinga, og ikkje kjem med 
tilleggsrestriksjonar utover det som allereie følgjer av lovgjevinga, er det ikkje nødvendig å gjennomføre 
ei sjølvstendig vurdering av om tiltaket er eigna og proporsjonalt.  
  
Lotteritilsynet legg til grunn i vårt arbeid at gjeldande regelverk for pengespel i Norge er i tråd med 
EU/EØS retten, og i tråd med Kulturdepartementet og Regjeringsadvokatens vurderingar. Det 
norske pengespelmodellen, og ulike deler av den, har blitt utfordra og prøvd rettsleg opp mot EØS-retten 

både av EU-organ og i norske domstolar fleire gongar over mange år, og domstolen har konkludert med 
at regelverket er i tråd med EØS-retten.  
 
Det norske betalingsformidlingsforbodet har i juli 2020 blitt vurdert av ESA (EFTAs overvakingsorgan) 
opp mot EØS-retten, i to avgjerder av klagesaker frå ulike private aktørar (blant 
anna pengespelorganisasjonen EGBA (European Gaming and Betting Association). ESA 
har gjort grundige vurderingar av regelverket og Lotteritilsynet si handheving av regelverket, og 
har lukka sakene. Dei konkluderer klart med at begge delar er i tråd med EØS-retten.  
  
 
Dei vidare merknadane til den nye pengespellova er gjort kronologiske etter lovforslaget.   
 
§ 2 Hva loven gjelder for  
 
Spel i gråsona mellom dataspel og pengespel  
Kulturdepartementet ber særskilt høyringsinstansane om innspel til behovet for å regulere spel i gråsona 

mellom dataspel og pengespel i den nye pengespellova. Nokre element i slike spel har 

klare likskapar med dei pengespela som blir regulert av lotteri- og  pengespellovgjevinga. Samtidig skil 
dei seg frå tradisjonelle pengespel då dei finn stad i ei virtuell verd der både innskot og gevinstar ofte 

består av anna enn vanlege pengar.   
  
Lotteritilsynet ser at fleire spel i gråsona mellom dataspel og pengespel kan skape problem 

knytt til pengebruk. Spesielt gjeld dette dataspel som har lootboksar. Det ligg også føre forsking som 
peikar på ein samanheng mellom problem med pengespel og lootboksar.    
Lotteritilsynet meiner det er viktig at problema knytt til dataspel og lootboksar blir tatt tak i, 
men då gjennom eit anna regelverk som er betre tilpassa dette området enn pengespellova.   
  
Mykje av kontakten med myndigheitene på dette området i dag gjeld bekymring frå foreldre over 
barna sin tidsbruk og pengebruk i dataspel og andre forbrukarspørsmål, og det vil etter vårt syn ligge 
nærmare forbrukarmyndigheitene og Medietilsynet å følgje dette opp. På bakgrunn av 

dette meiner Lotteritilsynet at dataspel i gråsona mellom dataspel og pengespel ikkje skal vere omfatta av 

pengespellova. Vi meiner også at gevinstar i form av lootboksar, slik vi kjenner desse i dag, ikkje skal 
vere omfatta av definisjonen av gevinst i den nye pengespellova.  
  
Dataspel og pengespel endrar seg raskt og det er grunn til å følgje denne utviklinga tett, også ut frå eit 
pengespelperspektiv. Dersom dataspelsegmentet kjem endå nærmare pengespela vil det vere grunn til å 
sjå på denne problemstillinga på nytt.    
  
 
Pyramidespel  
Kulturdepartementet foreslår å flytte framtidig forvaltning av forbodet mot pyramidespel frå lotterilova 

til marknadsføringslova med Forbrukartilsynet som tilsynsmyndigheit. I høyringsnotatet blir det vist til 

fleire vektige grunnar til dette.   
  
Lotteritilsynet ser at tilsynet med pyramidespel slik det har utvikla seg gjennom tidene, ofte omhandlar 

fleire forbrukarrettslege spørsmål enn pengespelrelaterte. Ulovlege pyramidespel er også allereie omfatta 



    
    Side 4 av 9   
    
  Vår dato   Vår referanse 
  29.09.2020  20/07552-2/401 
 

 

av forbodet mot urimeleg handelspraksis i marknadsføringslova, og at ei flytting av området kan bidra 

til ei meir heilskapleg regulering som vil gje større forbrukarvern.   
  
Lotteritilsynet meiner at forbodet mot å “delta” i pyramidespel bør bli vidareført i 
marknadsføringslova. Sjølv om den næringsdrivande og deltakar i eit pyramidespel ofte vil vere same 
person, kan dette vere vanskeleg å fastslå i praksis. Det vil også bidra til å gjere tilsynet meir effektiv om 
ein kan reagere direkte overfor norske deltakarar som vervar og marknadsfører den ulovlege 
pyramideverksemda i Norge. Vi viser til at det som regel er internasjonale selskap med hovudsete i land 
utanfor Norge og Europa som står bak dei ulovlege pyramidespela, og at det kan vere vanskeleg å 
handheve forbodet mot pyramidespel overfor desse. Lotteritilsynet tilrår derfor at forbodet mot å delta i 

pyramidespel blir vidareført i marknadsføringslova.  
  
Brot på pyramideregelen kan etter lotterilova medføre straff i form av bøter eller fengsel inntil tre år, og 
Lotteritilsynet meiner at denne strafferamma bør bli vidareført i marknadsføringslova.  
 
 
§ 6 Hvilke pengespill aktørene kan tilby  
 
Høyringsnotatets § 6 avgrensar ikkje Norsk Tipping og Norsk Rikstoto sitt tilbod, men det går fram at det 
likevel ikkje er ønskeleg med direkte konkurranse. Lotteritilsynet ber departementet vurdere om det er 

behov for ytterlegare regulering i lov eller forskrift for å hindre direkte konkurranse.  
 
Kasinospela til Norsk Tipping har eigenskapane som i størst grad er forbunde med problematisk 
speleåtferd. Eit prinsipp har vore at dei mest aggressive spela er strengast regulert. På grunn av strenge 
tiltak for ansvarleg spel, har difor desse spela ikkje høg risiko når dei når marknaden.  
 
Lotteritilsynet meiner at der som det skal vere spel med høg risiko i den norske marknaden, kan desse 
ikkje tilbydast av andre enn einerettsaktørane. “Høyest” vil vere relativt til dei andre spela, medan “høg” 

vil vere mogleg å relatere til korleis vi definerer risiko. Ordlyden «høyest risiko», slik det er formulert i 
framlegget til lovtekst opnar for at andre enn einerettsaktørane kan tilby spel med høgare og høgare 
risiko, berre dei ikkje har høgast risiko. Handlingsrommet til myndigheitene, som skal ha særleg kontroll 
med einerettaktørane sitt speltilbod, kan også bli svekka dersom eventuelle regulatoriske tiltak fører til at 
det ikkje lenger er einerettsaktørane sine spel som har høgast risiko.  
  

Vi foreslår derfor at §6 første ledd får slik ordlyd: “Norsk Tipping og aktøren som har tillatelse etter § 16 
har enerett til å tilby pengespill som krever særlig offentlig kontroll fordi de har høy omsetning, høye 
premier eller høy risiko for å skape spilleproblemer.”  
  

  
§ 8 Tiltak for å forebygge spilleproblemer og sikre ansvarlige spill  
 
Lotteritilsynet er positive til at lovutkastet lovfestar hovudregelen om at alt pengespel skal ha 18-års 
grense.   
 
Lotteritilsynet vil vidare tilrå å lovfeste at pengespel i Noreg som hovudregel skal skje registrert 
(kople spelet mot person). Registrert spel er viktig for å kunne følge opp kravet etter § 8, andre ledd om å 

innføre nødvendige ansvarlegheitstiltak som er tilpassa pengespela som vert tilbydde. Det er også eit 
viktig verktøy for å hindre at spelselskapa blir nytta til å kvitvaske pengar. Som for 18- årsgrensa bør ein 
kunne opne for unntak for enkelte spel i forskrift og også sette krav til korleis registreringa skal skje 
(sikkerheitskrav).   
Lotteritilsynet er samd med departementet at ein ikkje treng å lovfeste forbodet mot spel på kreditt, men 

forskriftsfeste dette mot pengespelaktørane under forskriftsheimelen i § 8 (ansvarlege pengespel).    
   
Som departementet beskriv i høyringsbrevet kan kredittspel skje både med kreditt frå pengespelaktøren 
sjølv, men også med kreditt frå tredjepersonar (kredittkort, kontokreditt, lån, Vipps knytt til kredittkort 
osv.). Ut frå eit ansvarlegheitsprinspipp, er typen kreditt like uheldig for spelarane, men også for 

pengespelselskapa kan nokre av desse formene for kreditt vere vanskeleg å avklare.    
   
Lotteritilsynet foreslår derfor at ein i forskrift er tydeleg på at kreditt frå 
selskapa (kommisjonærar) er forbode, men at forbod mot spel på kreditt frå tredjeperson berre gjeld der 

speloperatøren veit at det føreligg slik kreditt. Her må vi kunne stille ulike krav til dei ulike aktørane 

og ulike spelprodukt.   
  
§ 8 første ledd kan etter dette lyde;   
«Pengespill skal skje registrert og ha 18-års grense»  
 
§ 8 tredje ledd kan etter dette lyde;  
«Departementet kan gi forskrift om unntak fra registrert spill og aldersgrensen og forskrift om krav til 
registrert spill og om hva som er nødvendige ansvarlighetstiltak.”  
  
 
§ 9 Tiltak for å sikre trygge pengespill  
 
Nokre av endringane i den nye lova vil krevje eit tettare samarbeid og avklaringar med 
forbrukarmyndigheitene for å få god effekt. Lotteritilsynet ser at det vil både kunne gjelde § 9, men og § 
7, for å avklare grensa for tilsyn med marknadsføring og overføring av klager frå spelarar som blir omtalt 
i høyringsnotat pkt.18.7. Lotteritilsynet ber departementet ta med slikt samarbeid i vidare forskriftsarbeid.  
  
  
§ 16 Enerett til å tilby pengespill på hest  
 
Lotteritilsynet støttar vurderinga til departementet om å avgrense spel hos Norsk Rikstoto til «pengespel 
på hest». Dette vil gi selskapet ei auka mogelegheit, blant anna for å tilby spel med fast odds på hest. Etter 

Lotteritilsynets vurdering har Norsk Rikstoto i dag eit ansvarlegheitsrammeverk som gjer dei i stand 
til å handtere auka risiko med denne typen spel. Dei vil i tillegg få eit nytt spelprodukt som vil 
kunne kanalisere spelarar som i dag spelar denne typen spel hos ulovlege aktørar.    
  
  
§ 17 Enerettsaktørenes pengespilltilbud   
 
Lotteritilsynet meiner at godkjenninga av enkeltspel bør vere avgrensa til “nye” speltypar innan dei ulike 
kategoriane, og at einerettsaktørane bør kunne lansere spel innanfor desse. Dette vil spare både 

selskapa og Lotteritilsynet for ressursar.    
  
Lotteritilsynet støttar forslaget frå departementets om at einerettsaktørane sjølv fastset spelereglane. Vårt 
tilsyn vil då omfatte at aktørane følgjer pengespellova med tilhøyrande forskrifter, og indirekte at 
spelereglane som er retta mot kundane er i tråd med desse.  
  
 
§ 19 Grasrotandel   
 
Lovheimelen i § 19 gir berre Norsk Tipping mogelegheita til å la spelarane gje ein del av 
innsatsbeløpet til sine spelarar. Lotteritilsynet tilrår at begge einerettsaktørane bør bli 
gitt denne mogelegheita. Lotteritilsynet ber om at dette blir tatt omsyn til i lovteksten § 19.   
  
  
§ 20 Generelt om pengespillene etter dette kapitlet  
 
Med omsyn til samanhengen i regelverket og våre merknadar til § 6 ovanfor foreslår vi at § 20 første 
ledd, andre setning får slik ordlyd:  
“Disse pengespillene skal ha lav omsetning og premier av begrenset størrelse, og skal ikke ha høy risiko 
for spilleproblem”.  
  
 
§ 21 Tillatelse til ikke-fortenestebaserte organisasjoner til å tilby pengespill  
 
Lotteritilsynet er positive til at det blir laga ei grense mellom “offentlege oppgåver” og 

“fritidsaktivitetar for vaksne”.   
I utkastet til lov står det at “frivillig innsats må være en viktig del av organiasjonsens virksomhet” og at 

“organisasjonen må ikke være til bare for en lukket krets”. Ein del organisasjonar har nok mindre frivillig 
innsats enn andre, og dei færraste lag og organisasjonar vil hevde at dei berre er for ein lukka krets.   
 
Forståinga av omgrepet «ikke-fortenestebasert» kan gi utfordringar for lag og foreiningar som har operert 
innanfor den tradisjonelle private lotterimarknaden. At regelen også inneheld ei grense mot 
«privatøkonomiske fordeler» vil nok i praksis avhjelpe dette. Vi ber departementet gjere dette tydelegare i 
forskriftsarbeidet.   
    
 
§ 22 Tillatelse til lokalradio og lokal-TV til å tilby pengespill  
 
Radiobingo gir gode inntekter til lokalradioane. Ein lokalradio med bingoløyve har i gjennomsnitt nesten 
500 000 kroner i inntekt, eller rundt 8 gangar så stor lotteriinntekt som eit idrettslag i gjennomsnitt har frå 
bingo. Likevel går inntektene frå ein radiobingo til drift av radio/tv og til å lønne tilsette.   
 
Det er Lotteritilsynet sitt inntrykk at profesjonaliteten i lokalradiosegmentet vert stadig sterkare og 
lokalradioane er i stor grad vanlege kommersielle føretak. Lokalradioar vert av denne grunn ikkje 
oppfatta som ein typisk “ikke-fortenestebasert” organisasjon etter hovudregelen i § 21 første 

ledd. Bakgrunnen for den særlege tilgangen for lokalradioar etter § 22 kunne med fordel 
vore betre synleggjort.  
   
 
§ 23 Pengespill som ikke krever tillatelse  
 
Lotteritilsynet støttar Kulturdepartementet sitt forslag om å opne for at pengespel med omsetning inntil kr 
200 000 per år kan blir gjennomført utan krav om løyve når inntektene går til eit ikkje-fortenestebasert 
formål, det ikkje nyttast medhjelpar og pengespelet har eit regionalt eller lokalet omfang.  
 
Lotteritilsynet meiner at pengespel som ikkje krev løyve også bør kunne nytte digitale plattformer.   Dette 
vil legge forholda til rette for at også dei minste pengespela med mindre omsetning kan bruke digitale 
plattformer til ei viss grad. Dette vil også sikre intensjonen med lovforslaget om at det ikkje skal stillast 
for mange krav til slike pengespel.  
 
Ei slik avgrensing vil også legge til rette for ei teknologinøytral lov som vil kunne stå seg over tid. 
Digitaliseringsstrategien for offentleg sektor 2019-2025 gir nokre føringar for kva omsyn ein må ta i så 
måte;   
"Regelverket bør være klart og forståelig, uten unødvendige skjønnsbestemmelser og med harmoniserte begreper. 
Regelverket bør også legge til rette for hel og delvis automatisert saksbehandling og formålstjenlig bruk av kunstig 
intelligens, samt digital transformasjon. Regelverket skal understøtte og legge til rette for målene i Digital agenda 
for Norge om sammenhengende og proaktive tjenester, datadrevet innovasjon, brukerorientering og prinsippet 
om kun-èn-gang. Dette innebærer at regelverket må åpne for mer deling av data og hel eller delvis automatisering 
av saksgang og saksbehandling. Samtidig skal regelverket ivareta personvern, rettssikkerhetsprinsipper og andre 
krav til forsvarlighet. Regelverket bør være klart og forståelig, uten unødig kompleksitet, 
nødvendige skjønnsbestemmelser, og begreper må harmoniseres der det er hensiktsmessig".  
 
Gjennom bruk av digitale plattformer kan dei som tilbyr pengespel også ivareta miljøomsyn gjennom 
mindre bruk av papir. I tillegg vil digital distribusjon også opne for at ein kan gjennomføre mindre, lokale 
og regionale lotteri, basar og bingo utan løyve når smittevernrestriksjonane gjer dette vanskeleg. Bruk av 
digitale plattformer i distribusjonen av slike pengespel, vil også kunne bidra til at færre mindreårige sel 
lodd.   
 
Etter Lotteritilsynet sitt syn vil det vere meir føremålstenleg å stille krav om at pengespel som ikkje krev 
løyve, ikkje kan tilby pengespel som har høg risiko for speleproblem og som ligg til einerettsaktørane 
etter lovutkastet § 6. Vi tilrår at dette blir presisert i § 23 i lova.   
 
Vilkår om omsetningsgrense, lokal- og regional forankring, forbod mot spel som har høg risiko for 
speleproblem og bruk av medhjelpar i slike pengespel, vil etter Lotteritilsynet sitt syn redusere risikoen 
for speleproblem, misleghald og at slike pengespel får eit for stort omfang. Digitale 
plattformer kan også gjere denne delen av pengespelmarknaden meir oversiktleg, og myndigheitene vil 
raskt kunne sette i verk tiltak om ein ser ei uheldig utvikling.   
 
Lotteritilsynet tilrår også at det blir tatt inn ein forskriftsheimel i § 23 om at departementet kan gje 
nærmare forskrifter om vilkår for pengespel som ikkje krev løyve. Gjennom ei slik forskrift kan 
departementet regulere vennelagspoker og eventuelt andre pengespel som ikkje treng løyve.  

§ 23 kan etter dette lyde:   
“Det er ikke krav om tillatelse for å tilby pengespill med årlig omsetning under kr 200 000, når inntektene 
går til ikke-fortjenestebaserte formål. Slike pengespill kan bare ha et lokalt eller regionalt omfang og kan 
ikke tilby pengespill som nevnt i § 6 første ledd. Departementet kan gi nærmere forskrifter om vilkår for 
pengespill som ikke krever tillatelse.”  
  
  
§ 24 Bruk av medhjelper for å arrangere pengespill  
 
I lovteksten står det at medhjelparen skal betale “en andel av overskuddet til den som har tillatelsen». Vår 
erfaring er at fleire lotteri ikkje går med overskot, så spørsmålet er kva som skjer då. Kan det også tenkast 
at ein medhjelpar skrur opp kostnadsnivået, f.eks. løn eller husleige på lokale medhjelparen sjølv eig via 
anna selskap? Overskotet kan då bli veldig lite, og det vil i realiteten kunne vere medhjelparen som nyt 
godt av inntektspotensialet i pengespelet, når formålsandelen dermed blir liten.   
 
Lotteritilsynet foreslår at kanskje «en andel av overskuddet» blir erstatta med «en andel».  I 
forskriftsheimelen i tredje ledd bør det i så fall vere tydeleg at slik andel kan fastsettast i forskrift.  
 
Forskriftsheimelen i tredje ledd bør gjere det mogeleg å definere kva som ligg i omgrepet “arrangere” 

pengespel. Ein nærmare definisjon i forskrift kan være naudsynt både med tanke på pengespel som krev 
løyve og pengespel som ikkje krev løyve, t.d. dersom ein ønskjer at lova også skal omfatte 
tilfelle der private aktørar vil selje ulike løysingar med ferdige pakkar til ikkje-fortenestebaserte 
organisasjonar. Slike aktørar vil gjerne hevde at dei kan operere fritt, ettersom dei ikkje kan seiast å 
“arrangere” pengespel på vegne av organisasjonane.   
  

§ 33 Pålegg om varslingsmelding på internett  
 
Lotteritilsynet sluttar seg til departementet sitt forslag om å innføre DNS-varsling på 
nettsider som inneheld tilbod om ulovlege pengespel i Norge, som informasjonstiltak for å auke 
nordmenn sin kunnskap om kva pengespel som er lovlege eller som manglar løyve etter norske lov. Etter 
Lotteritilsynet si vurdering er DNS-varsling å føretrekke framfor DNS-blokkering av omsyn til risikoen 
for inngrep i ytringsfridomen ved bruk av DNS-blokkering. Det er også usikkert om DNS-blokkering vil 
ha noko større effekt enn DNS-varsling.   
 
Lovforslaget legg opp til at Lotteritilsynet kan fatte vedtak overfor internettilbydar om å opprette ei 
varslingsmelding om at pengespelet på nettsida skjer utan løyve og tilsyn frå norske myndigheiter. Det 
går fram av lovforslaget at Lotteritilsynet, før det blir gitt pålegg om DNS-varsling, skal forsøke å ta 
kontakt direkte til pengespeltilbydaren som står bak nettsida, og at det kan vere aktuelt å fatte vedtak om 
pålegg. For Lotteritilsynet er det uklart om vi må fatte vedtak mot pengespeltilbydaren før vi fattar vedtak 
om DNS-varsling mot nettdistributøren, og vi ber departementet vurdere behovet for ei slik førebuande 
sakshandsaming i det vidare lov- og forskriftsarbeidet.  

§ 38 Straff  
 
Lotteritilsynet er einig med Kulturdepartementet i at det er behov for å vidareføre strafferamma som 
finnast i lotterilova i dag i den nye pengespellova. Som departementet, er Lotteritilsynet av den 
oppfatning at strafferegelen i den nye pengespellova må minimerast til brot på forbodet mot å tilby og 
marknadsføre pengespel som ikkje har løyve, og brot på forbodet mot visse former for marknadsføring av 
pengespel. Vidare bør strafferegelen berre nyttast i dei tilfelle vi ikkje oppnår ønska effekt gjennom bruk 
av administrative sanksjonar som overtredelsesgebyr.   
 
Lotteritilsynet vil påpeike at å fjerne strafferegelen vil svekke myndigheitene si moglegheit til å slå ned 
på alvorlege lovbrot som har eit stort skadepotensiale overfor sårbare spelarar. Vi nemner her 
spesielt ulovlege pengespel på nett frå utlandet og ulovlege pokerklubbar.   
 
Vidare ser vi det som nødvendig å ha ein straffeheimel for å kunne få bistand frå politiet i 
tilsynsarbeidet, både i tilsyn med lovlege og ulovlege pengespel. Etter Luganokonvensjonen kan bot gitt i 
rettskraftig dom tvangsinndrivast frå utlandet, i motsetning til forvaltningssanksjonar som tvangsmulkt 
og overtredelsesgebyr. Dette viser at det er særleg viktig å behalde straffeheimelen.  
 
Lotteritilsynet er einig med departementet om at skuldkravet i den nye pengespellova skal 
vere “forsett” eller “grov aktløyse”, og viser til dei vurderingar som er gjort i høyringsnotatet.   

